
Drei Herren in de besde Johrn, die sin letzt nach Italien gefohrn, sie wolltens der Welt 
noch emol beweise, un mit em Fahrrad nach Pragelato reise. Alle drei sin se in 
Rohrbach bekannt, 
de Maul, de Maiwald, de Ferdinand. 

Rainer, Roland un Werner, die dutt jeder kenne. Vollständigkeits halwer will ich se noch 
nenne. Bei de Abfahrt do wor ja de Trubel recht groß, mer winscht Glick un Erfolg un dann 
fahrn se los. Es war ja, däs wollt ich dezu noch saache, im Juli aaner vun de heißeste 
Daache. In Mannem mache se die erschte Rast, do henn doch beunoh ehrn Zug verbasst. 
Die Drei hatte weils kaaner wisse sollt, ihr Tickets iwwers Internet geholt, un sin, es sollt vun 
de haam kaaner säje, in Mannem in de Zug gesteje. 
Fohrn via Basel dorch die Schweiz ins Aostatal, die Tour iwwer die Alpe, die werd net zur 
Qual. Vun dort aus losses dann die drei Dolle, gemietlich bis noch Turin nunner rolle. 
Dann nach Pinerolo, däs is grad um die Ecke, äwwer dann gehts de Berg nuff, steil werd die 
Strecke. Teils häwwe se geschoowe, teils fahrn se im Schritt, Dann nimmt se en LKW-Fahrer mit, 
der fährt aach die Strecke owwenaus un korz vor Pragelato do steije se raus. sie 
häwwe dann mit letzter Kraft, die Etappe bis mitte ins Ort geschaftt. Jubelnd wenn se 
dort in Empfang genumme, grad als henn se die Tour de France gewunne. Sie losse 
sich dort aach recht hofiern, dann misse se erscht emol haam telefoniern. Denn die 
Ehegattinne vun dene drei, 
Uli, Ingrid un Rita, ich nenn se eich glei. sie sitze dehaam uff gliehende Kohle, un solle die 
drei in Italien abhole. 
Sie dunn stündlich uff en Ooruff warde, um schließlich noch Pragelato zu starde. 

Der Werner hatt schon vor etliche Tage, die Dachbox mit dem notwendigste belade, Hemde 
un Socke, gebündelt un lose, lange un korze Unnerhose, alles was der Mann so brauch, 
nadierlich däs vum Rainer un Roland auch. Er schließt die Box, legt den Schlissel dann uffs 
Amadurnbrääd, dass en jeder säje kann. Die Rita hott korz, eh 's telefoniert  däs Audo noch 
mol gründlich inspiziert, un hott dann aach glei mit Bedacht, däs Audo vun inne sauwer 
gemacht, Weil sie uff dem Standpunkt steht,  mit so'm dräggischeAudo, do fohr ich net. 
Nach den Ooruff sin se dann, 
in den Süden, Richtung Italien gefohrn. Wechsele sich ab dann auch bei Foahrn, do dunn 
se kräfte un Nerve spoarn.  
Schließlich sin se nach viele Stunne, in Pragelato oogekumme. Dort wo nämlich ihre 
Gatte, ungeduldisch sie erwadde. Ach wie groß wor do die Fraad, daß mer sich wirrer 
gefunne hat. De Werner seegt, Mensch bin ich froh, endlich sin frische Klamotte do. 
Rita gab mer de Schlissel vun de Box vum Dach, geh ins Hotel, ich lad aus un kumm dan glei 
nach. Was fer en Schlissel fregt die Rita dann,  ich waas vun kaam Schlissel mein liewer Mann. 
Die Luft is am Koche die Erde am Beben, 's hott sich folgender Dialog dann ergeben.  
De Schlissel is doch net se iwwersäje, der hott vorne uff ein Armadurnbrääd geläje. Den vum 
Armadurnbrääd, ach maanste den, den hatt ich gestern noch in de Henn, ich häb mern 
bedracht un wusst net wohee, der leit blankpoliert uff ein Kischebiffee. 
Dem Werner dem schwillt de Kamm vor Zorn, dieser Dialog is net iwwerliefert worrn. 

Der Werner hatt dann unner schenne un fluche, dehaam die Kinner oogeruffe. 
Seid so gut sucht den Schlissel, "so schnell wie es geht, sunst is bei uns do unne alles zu 
speet. 
Nach zwaa Stunne voll Bange un Hoffe, is endlich e SMS eugetroffe. 
Hallo, hallöchen ihr liewe do unne, eiern Schlissel, der wurde gefunne, am Schlisselbrääd do 
häm mern erblickt un aach glei per Express an eich geschickt. Wie kann man bloß so 
dusselisch sein, 
vielle Grüße un Küsse von den Lieben daheim. 

Die Mussig schbeeld jedsd mit Hallo: Ja, mer sin mim Radl do. 

Anmerkung:  
Es ist tatsächlich auch etwas enthalten, was einigermaßen stimmt. 


